
ABSTRAK 

 

 

 

Pemilihan kontraktor adalah satu proses yang sangat penting sebelum 

melaksanakan pengurusan fasiliti. Pelaksanaan kerja yang dilakukan oleh kontraktor 

adalah salah satu kaedah pengurusan strategik. Ia memberikan satu jaminan bahawa 

fungsi penting perkhidmatan pengguna dapat dijalankan secara lebih berkesan dan 

efektif. Organisasi menjadi lebih berkeupayaan, fleksibel dan dinamik, mempunyai 

keupayaan mengarah dan mengagih semua sumber, usaha dan tenaga serta sistem 

terhadap aktiviti teras sahaja. Adalah amat mustahak membuat pemilihan kontraktor 

untuk mempastikan pembinaan menghasilkan kualiti yang terbaik dan memenuhi 

keperluan pengguna. Pengurus fasiliti mestilah memainkan peranan yang penting 

dengan mempastikan kontraktor memahami kehendak seperti dalam dokumen 

kontrak. Pemilihan kontraktor yang tidak tepat akan memberikan implikasi yang 

besar kepada perkhidmatan pengurusan fasiliti dan organisasi.  Kajian ini bertujuan 

untuk menganalisis kriteria pemilihan kontraktor untuk melaksanakan kontrak 

pengurusan fasiliti. Analisa secara kuantitatif menggunakan aplikasi kaedah 

berkomputer telah dijalankan untuk mengukur kesemua data dari dapatan kajian 

yang dilakukan secara edaran borang soal selidik.  Anggota tentera dan orang awam 

yang menduduki atau bekerja di Kem Terendak telah dipilih sebagai sampel kajian 

secara rawak yang mana mereka sebagai responden kajian. Hasil daripada penemuan, 

didapati beberapa kriteria telah dikenalpasti menjadi kriteria paling utama semasa 

memilih kontraktor. Kriteria tersebut juga dikenalpasti memberikan manafaat kepada 

pengguna itu sendiri. Seterusnya, adalah dicadangkan supaya kajian terhadap 

pemilihan kontraktor dapat diperluaskan secara menyeluruh termasuk kesan dan 

akibatnya kepada kepuasan pelanggan. 

ABSTRACT 

 

 

 

The selection  of contractor is very essential prior in managing the asset and 

facility management. The implementation of the work done by the contractor is one 

of the strategic management method. This is an assurance that the service provided 

to the customer is more efficient and effective. Organization become more capable, 

flexible and dynamic, and ability to direct all resources for main activity. Facility 

manager should play a vital role to ensure that the facilities given to the customer 

meets the requirement. The unsuitable contractor will cause the implication to the 

organization and management. This research is purposely to analyse the selection of 

contractor in managing the facility. Qualitative analysis through the application of 

computer is conducted to measure the result data from the questionnaire form. The 

army personnel and civilian who inhabit or work in Terendak Camp, Melaka  are 

chosen randomly as a respondent. Findings from the research shown that there are  

certain criteria that are considered as vital while selecting contractor  to commence 

facility management. Those criteria are identified beneficial to the respondent. 

Furthermore, for future development the research should study on the cause and 

impact of the customer satisfaction.  

BAB 1 

 

 

 

PENDAHULUAN 

 

 

 

1.1       Pengenalan 

 

 

Di Malaysia, perkhidmatan pengurusan fasiliti bermula  sekitar tahun 1990an di 

mana kebanyakan pemilik bangunan–bangunan  kompleks dan harta tanah menumpukan 

perniagaan teras mereka yang menyebabkan mereka bergantung kepada organisasi yang 

menyediakan perkhidmatan pengurusan fasiliti untuk mengurus bangunan dan aset 

mereka. Mereka juga merasakan kepentingan pengurusan fasiliti memberikan nilai 

tambah dalam pelaburan aset. Pada tahun 1990  sebanyak 694 bangunan pejabat dibina 

manakala pada tahun 2000 di dapati sebanyak 1594 bangunan pejabat telah dibina. Ini 

memperlihatkan pertambahan lebih dua kali ganda dalam masa 10 tahun. Hampir 50% 

bangunan pejabat kerajaan terletak di sekitar Kuala Lumpur. Pusat pentadbiran di 

Putrajaya sahaja mempunyai keluasan 330,000 meter persegi merangkumi 21 buah 

bangunan. Ini menunjukkan pertambahan yang begitu mendadak jumlah keluasan ruang 

pejabat dan nilai aset.  

 

 
Pertambahan bangunan-bangunan kerajaan telah mempengaruhi keperluan 

pengurusan fasiliti. Pengurusan fasiliti merupakan aspek yang amat penting bagi 

mempastikan bangunan serta peralatan berfungsi, selamat dan memberikan keselesaan 

kepada pengguna. Kerajaan amat perihatin dan menyedari kepentingan pengurusan 

fasiliti pada bangunan-bangunan dan aset kerajaan. Menyedari hal itu, kerajaan telah 

mengadakan sebanyak dua (2) kali Seminar Pengurusan Fasiliti Aset Kebangsaan 

(NAFAM)  iaitu  pada 13-14 Ogos 2007 dan 26-27 Ogos 2009 di Kuala Lumpur yang 

bertujuan untuk memberi kesedaran kepada masyarakat tentang budaya pengurusan 

fasiliti dan  meningkatkan kaedah pengurusan aset kerajaan. Aset dan fasiliti hendaklah 

diurus dengan cekap dan berkesan termasuklah tindakan pencegahan supaya fasiliti 

sentiasa baik dan berfungsi. Menurut kenyataan mantan Perdana Menteri, Tun Abdullah 

Bin Hj. Ahmad Badawi, kerajaan telah kerugian berbillion ringgit disebabkan 

kemudahan awam yang dirosakkan (New Straits Times, 20 Feb. 2006). 

 

 
Pelaksanaan kerja yang dilakukan oleh kontraktor adalah salah satu kaedah 

pengurusan fasiliti strategik. Pelaksanaan kerja yang dilakukan oleh kontrakator 

memberikan satu jaminan bahawa fungsi penting perkhidmatan pengguna dapat 

dijalankan secara lebih berkesan dan efektif. Pengurusan fasiliti melibatkan proses-

proses seperti mengenalpasti keperluan, rekabentuk, dokumentasi, sumber manusia, 

menyediakan kemudahan fizikal dan tidak fizikal. Sazali (2005) menyatakan bahawa 

kerja yang dilakukan oleh kontraktor diperlukan bagi memberi peluang kepada 

organisasi memfokus kepada bidang kepakaran dalam aktiviti utama. Organisasi 

menjadi lebih berkeupayaan, fleksibel dan dinamik, mempunyai keupayaan mengarah 

dan mengagih semua sumber, usaha dan tenaga serta sistem terhadap aktiviti teras 

sahaja. 

 

 
Proses pengurusan fasiliti kontraktor bermula sebaik sahaja kontraktor menerima 

dokumen kontrak yang sah dari penyedia perkhidmatan atau "service provider". 

Dokumen tersebut akan menerangkan tentang spesifikasi, harga kontrak, tempoh masa 

siap dan prosedur-prosedur kontrak. Kontrak mestilah jelas dan terperinci supaya 

membantu kontraktor merancang dan menyelaras bagi mencapai keperluan kontrak dan 

objektif. Adalah amat mustahak membuat pemilihan kontraktor untuk mempastikan 

pembinaan menghasilkan kualiti yang terbaik dan memenuhi keperluan pengguna. 

Pengurus fasiliti mesti memainkan peranan yang penting dengan mempastikan 

kontraktor memahami kehendak seperti dalam dokumen kontrak. Pengurus fasiliti  

hendaklah mengurus segala aktiviti yang dilakukan oleh pihak kontraktor sehinggalah 

bangunan diserahkan kepada pengguna.  Di  antara pengurus fasiliti dan kontraktor 

mestilah wujud komunikasi yang baik bagi kemudahan pengurusan kontrak. Walaupun 

agak sukar untuk mendapatkan kepercayaan yang tinggi di antara pengurus fasiliti dan 

kontraktor tetapi  ia membantu pengawalan pengurusan yang efektif (Richard, 1994). 

 

Pemilihan kontraktor yang tidak tepat akan memberikan implikasi yang besar 

kepada perkhidmatan pengurusan fasiliti dan organisasi. Kontraktor yang dipilih 

mestilah mempunyai kemahiran dan berkompeten terhadap kontrak tersebut. Kontraktor 

juga mestilah mempunyai kemahiran dalam pengurusan dan pentadbiran kontrak. 

Sekiranya kontraktor gagal melaksanakan aktiviti pengurusan fasiliti dengan berkesan ia 

akan memberikan implikasi kewangan kepada pengguna. Ia juga akan menimbulkan 

ketidakselesaan dan ketidakpuasan pengguna. Selain itu, imej pengendali perkhidmatan 

yang mengurus fasiliti akan terjejas. Oleh yang demikian, untuk memastikan 

perkhidmatan pengurusan fasiliti dapat mencapai objektifnya proses memilih kontraktor 

perlu diberi lebih perhatian. Pemilihan kontraktor yang tepat akan memudahkan proses 

pengurusan perkhidmatan fasiliti dan mengelakan risiko.  

 

 

 

1.2       Penyataan Masalah 

 

 
Pertumbuhan ekonomi yang pesat dewasa ini telah melahirkan rekabentuk yang 

terkini dan struktur bangunan yang kukuh. Permintaan yang tinggi samada dari pihak 

swasta mahupun kerajaan juga telah menyebabkan pelbagai bangunan dan infrastruktur 

dibina. Bangunan yang dibina bertambah kompleks dan mengakibatkan pertambahan 

untuk pengurusan fasiliti. Pengurusan fasiliti bangunan kini menjadi bidang yang 

penting agar bangunan boleh beroperasi seperti mana tujuannya ia direkabentuk. 

Walaubagaimanapun, masih terdapat rungutan dan kritikan yang diterima daripada para 

pengguna terhadap ketidakpuasan mereka mengenai pengurusan fasiliti yang dijalankan 

di bangunan-bangunan kerajaan walaupun wang yang banyak telah dibelanjakan bagi 

tujuan tersebut. Kesilapan dokumentasi dan pemilihan kontraktor murah tanpa 

mempertimbangkan skop kerja tawaran juga merupakan antara punca kegagalan 

kontraktor (Molenaar dan Songer, 1998) . Pemilihan kontraktor merupakan satu cabaran 

di mana pemilihan kontraktor kurang cekap bukan sahaja merugikan masa dan wang 

ringgit tetapi juga memburukan nama baik dan reputasi organisasi.   

  

 
 Kepadatan penduduk yang tinggi khasnya di bandar-bandar yang besar telah 

menyebabkan wujudnya kediaman seperti pangsapuri dan kondominium. Kerajaan telah 

memperuntukan bajet yang tinggi untuk menyediakan fasiliti kepada rakyat. Dalam 

belanjawan 2006 kerajaan telah memperuntukan kepada agensi kerajaan untuk program 

penyenggaraan dan fasiliti awam berjumlah RM4.3 billion (New Straits Times, 2 Okt, 

2006).  Pada tahun 2005, kerajaan telah menyediakan peruntukan khas berjumlah 

RM500 juta yang membolehkan hampir 9,000 projek penyenggaraan dilaksanakan oleh 

kontraktor kelas F, selain peruntukan kepada agensi kerajaan berjumlah RM4.1 billion. 

Fasiliti yang disediakan itu ialah untuk mempastikan rakyat mendapat fasiliti bangunan 

yang moden dan peralatan yang canggih  yang memberikan kesenangan dan keselesaan 

kepada rakyat. Aktiviti yang dilaksanakan oleh kontraktor pula meransang ekonomi 

negara dan meningkatkan taraf hidup rakyat. 

 

 
Namun, cara untuk mengekalkan dan mempertahankan sesuatu kemudahan dan 

fasiliti agar sentiasa kukuh dan berfungsi dalam tempoh yang lama adalah masalah yang 

sering berlaku. Jika dilihat kepada arus pembangunan negara kita, pelbagai masalah 

akan timbul setelah beberapa tahun bangunan yang dibina siap. Ia sedikit sebanyak akan 

menjejaskan operasi bangunan tersebut dan imej organisasi yang menguruskan fasiliti 

tersebut. Pengurusan fasiliti adalah aspek terpenting bagi menjamin kualiti hidup di 

bangunan tersebut. Aspek pengurusan fasiliti yang tidak diberi perhatian akan 

mengakibatkan kerosakan aset dan kos yang tinggi untuk dibaiki. 

 

 
Beberapa rungutan dan permasalahan yang berlaku mengenai pengurusan fasiliti 

telah dilaporkan di akhbar tempatan. Contohnya, penduduk Pangsapuri Seri Siantan, 

Bukit Baru, Melaka mendakwa  kontraktor yang dilantik oleh Majlis Bandaraya Melaka 

Bersejarah (MBMB) tidak menjalankan kerja pengurusan fasiliti termasuk kerja 

pembersihan di kediaman mereka. Penduduk merasa bosan dengan pelbagai masalah 

yang timbul, selain kerja pengurusan fasiliti yang dilakukan oleh kontraktor yang 

dilantik oleh MBMB seperti "melepaskan batuk di tangga". Penduduk di kawasan 

berkenaan yang dianggarkan berjumlah 3,000 orang berharap kerajaan negeri bertindak 

segera membantu memperbetulkan keadaan, bagi mengelak sebarang kejadian yang 

tidak diingini, di samping meningkatkan tahap keselesaan mereka. Antara kerosakan 

yang diadukan adalah membabitkan isu lantai mendap, kayu siling senget dimakan anai-

anai, manakala saluran loji najis tersumbat sejak 10 tahun lalu. (Berita Harian, 18 Mac 

2010). Selain itu, beberapa pemilik premis makanan di Taman Bukit Chedang, 

Seremban, Negeri Sembilan mendakwa bukan sahaja dipaksa membayar wang kepada 

kontraktor yang ditugaskan pihak berkuasa tempatan (PBT) untuk mengutip sampah, 

malah diugut sampah tidak akan dipungut jika gagal berbuat demikian. Pemilik premis 

berkenaan terpaksa akur kerana tidak mahu berdepan masalah lain jika gagal membuat 

bayaran sebanyak RM50 sebulan. Walaupun pemilik premis membuat bayaran seperti 

diminta, kontraktor masih gagal mengutip sampah seperti yang ditetapkan. Pemilik 

terpaksa berdepan dengan masalah bau busuk kerana sampah yang yang dibuang seperti 

sisa buangan ayam, ikan dan sayur dibiarkan beberapa hari. Keadaan ini telah berlarutan 

sejak empat bulan yang lalu (Berita Minggu, 10 Januari 2010). 

 

 
Pengurus fasiliti mestilah memainkan peranan yang penting dalam memastikan 

pengurusan fasiliti bangunan yang diamalkan adalah berkesan agar memberikan 

keselesaan kepada pengguna atau penghuni yang menggunakan fasiliti tersebut. 

Ketidakcekapan pengurusan fasiliti yang mengurus kerja yang dilakukan oleh kontraktor  

akan menyebabkan pengguna atau penghuni merasa kesal dan bosan dari tindakan 

pengurus fasiliti. Ia juga menunjukan sikap dan komitmen dari pengurusan fasiliti dan 

kontraktor terhadap aduan mereka. Di sini, ia menunjukkan aspek yang amat penting 

yang menjadi ukuran sama ada pengurusan fasiliti tersebut berkesan atau tidak ialah 

mengutamakan kehendak pelanggan. 

Contoh yang lain berlaku di Kem Terendak, Melaka. Kem Terendak adalah 

sebuah  kem markas tentera darat yang terbesar di Malaysia. Ia meliputi kawasan hampir 

6,000 ekar. Terdapat lebih daripada 2,700 bangunan seperti sekolah, hospital, kuarters 

anggota tentera, bangunan pentadbiran dan jalanraya. Selain daripada bangunan ia juga 

dilengkapi kemudahan lain seperti kolam renang, lif, sistem bekalan air dan sistem 

bekalan elektrik. Kebanyakan kerja-kerja pengurusan fasiliti bangunan dan infrastruktur 

dilaksanakan oleh kontraktor yang dilantik oleh Jabatan Kerja Raya (JKR) Kem 

Terendak. Kontraktor yang berdaftar dengan JKR Kem Terendak berjumlah lebih 800 

syarikat. Lantikan kepada kontraktor adalah melalui beberapa kaedah seperti lantikan 

terus, undi, sebut harga dan tender. Pemilihan kontraktor untuk sesuatu aktiviti kerja 

bergantung kepada jenis aktiviti, peruntukan dan keutamaannya. Selain kontraktor yang 

dipilih mesti memenuhi kriteria bagi mencapai objektif pelanggan kontraktor juga mesti 

melalui tapisan keselamatan yang dikendalikan oleh pihak tentera. Ini menunjukkan 

pihak pengguna iaitu tentera sangat menitik berat tentang prestasi kerja dan keselamatan. 

  

 
Namun demikian, daripada kajian awal yang dilakukan (pilot study) di Kem 

Terendak yang dijadikan kajian kes bagi penulisan ini, di dapati lebih 30% daripada 

pengguna  di Kem Terendak  tersebut meluahkan rasa tidak puas hati terhadap pemilihan 

kontraktor yang melaksanakan pengurusan fasiliti di Kem Terendak. Kontraktor yag 

dipilih gagal menepati keseluruhan kehendak pengguna seperti di dalam kontrak 

pengurusan fasiliti. Kerja-kerja ini meliputi jurusan-jurusan awam, elektikal dan 

mekanikal. Kebanyakan daripada mereka memberikan maklum balas negatif terhadap 

pemilihan kontraktor untuk kerja-kerja bangunan di hospital dan kuarters. Berdasarkan 

temu bual bersama Pn Hjh Noor Fauziah Binti Hj Abd. Wahab, Penolong Jurutera 

Kanan (Awam), JKR Kem Terendak, Melaka, secara purata aduan yang diterima 

daripada pengguna setiap bulan adalah sebanyak 410.  Untuk bulan Disember 2009, 

sejumlah 408 aduan telah diterima.  Jurusan Awam mencatatakan sejumlah 208 aduan 

atau 73.28%  daripada keseluruhan aduan untuk bulan Disember 2009. Aduan yang 

direkodkan kebanyakannaya disebabkan oleh kerja-kerja bangunan seperti kebocoran 

bumbung, paip tersumbat, kerosakan pintu bilik air dan bangunan diserang anai-anai. 

Daripada aduan tersebut, kebocoran bumbung mencatit aduan kerosakan yang tinggi 

iaitu sebanyak 58% daripada keseluruhan aduan jurusan awam. Kebocoran bumbung 

dikenalpasti berpunca oleh sebab musim hujan pada akhir tahun dan bumbung tersebut 

sudah melebihi usianya. Walaupun aduan yang diterima agak banyak pada bulan 

berkenaan tetapi ia telah berjaya diselesaikan melalui tindakan secara jabatan dan 

kontraktor. Bilangan aduan yang tidak  dapat diselesaikan amat berkurang iaitu tidak 

sampai 5% daripada keseluruhan aduan. Itu pun disebabkan  rumah tidak ada penghuni. 

 

 Aduan kerosakan elektrik pula, sebanyak 66 aduan diterima sepanjang bulan 

Disember 2009. Daripada jumlah keseluruhan aduan tersebut, lebih 50% berpunca dari 

lampu tidak menyala di bilik tidur dan bilik air. Adalah dikenalpasti ia berpunca dari 

lampu yang telah terbakar. Pihak JKR telah dapat menyelesaikan semua aduan tersebut 

dengan menggantikan semua lampu yang terbakar. 

 

 Manakala  bagi aduan jurusan mekanikal, sebanyak 24 aduan telah diterima. 

Lebih dari 60% aduan tersebut berpunca dari kerosakan alat hawa dingin. Adalah 

dikenal pasti punca kerosakan tersebut disebabkan alat hawa dingin tidak diservis. 

Hanya 10% aduan tidak diselesaikan disebabkan menunggu alat ganti. Daripada data 

tersebut, dapat disimpulkan bahawa kontraktor yang dilantik masih tidak dapat 

menyelesaikan masalah mengenai fasiliti di sana.  

 

 Agensi pelaksana telah pun mengamalkan proses pemilihan kontraktor sebelum 

melantik kontraktor melaksanakan pengurusan fasiliti. Disebabkan masih lagi terdapat 

banyak aduan mengenai prestasi kontraktor terhadap pelaksanaan pengurusan fasiliti. 

Maka, kajian ini seharusnya dapat menganalisis kriteria pemilihan yang bersesuaian di 

Kem Terendak. Kajian juga akan melihat aspek-aspek kriteria yang diutamakan terhadap 

pengguna/pelanggan, proses kerja, keperluan mereka dan cadangan penambahbaikan.   

Selain dari itu, seterusnya melalui kajian ini ia dapat mengemukakan kriteria yang dapat 

memberikan manafaat kepada pengguna/pelanggan di Kem Terendak. Manafaat yang di 

dapati bukan setakat kepuasan hati pelanggan tetapi meliputi kualiti pengurusan fasiliti 

dan prestasi kontraktor itu sendiri. Melalui kajian ini seharusnya dapat meningkat 

pengurusan fasiliti yang telah diamalkan di sana. Semua maklumbalas kriteria yang di 

dapati daripada kajian ini akan dianalisis melalui teknik–teknik tertentu sebelum 

penemuan kajian diperolehi. Hasil daripada penemuan ini diharapkan dapat memberikan 

sesuatu proses yang terbaik untuk memilih kontraktor di Kem Terendak. 

 

1.3       Objektif Kajian 

 
Dalam merangka kriteria pemilihan kontraktor untuk melaksanakan kontrak 

Pengurusan Fasiliti, dua (2) objektif telah ditetapkan dalam kajian ini iaitu :- 

 
(1) Menganalisis kriteria pemilihan kontraktor mengikut amalan konsep pengurusan 

fasiliti. 

(2) Mengemukakan kriteria pemilihan kontraktor yang memberi manafaat kepada 

pengguna/pelanggan. 

 

 

 

1.4       Skop Dan Limitasi Kajian 

 
 Berdasarkan kedua-dua objektif tersebut, kajian ini akan berdasarkan kepada: 

 
i. Amalan pengurusan aset dan fasiliti di JKR Kem Terendak, Melaka sebagai kes 

kajian. 

 
ii. Kontrak pengurusan fasiliti merangkumi perkhidmatan fasiliti seperti sistem 

mekanikal, elektrikal, seni taman dan kemudahan awam lainnya. Responden 

kajian ini tertumpu kepada penghuni kuarters dan anggota tentera serta orang 

awam yang menggunakan fasiliti di Kem Terendak, Melaka. 

 

  

 

1.5       Kepentingan Kajian 

 
Kepentingan kajian ini adalah untuk memberi faedah kepada pihak-pihak seperti 

berikut: 

i. Pengurus Fasiliti 

 

Pengurus Fasiliti dapat mengenalpasti ciri-ciri kontraktor yang mampu 

menghasilkan pengurusan aset dan fasiliti yang mengikut keperluan 

pengguna/pelanggan. 

 

 
ii.  Pihak Pengurusan/ Organisasi 

 

Input yang diterima melalui maklumbalas daripada pelanggan amat mustahak 

dalam menentukan keberkesanan perkhidmatan pengurusan fasiliti yang 

diberikan. Hasil dari makluman berkenaan dapat memberikan sumbangan kepada 

bidang pengurusan fasiliti dan pihak yang ada berkepentingan terhadap 

kontraktor. Pihak pengurusan boleh membuat proses penambahbaikan secara 

berterusan demi keselesaan pengguna. 

 

  
iii. Pelanggan/ Penghuni 

 

Kajian ini juga memberikan kesedaran kepada pelanggan ataupun penghuni  

bahawa mereka turut memainkan peranan yang penting dalam meningkatkan 

kualiti dan mutu pengurusan fasiliti. Pelanggan berhak untuk melihat prestasi 

pengurusan fasiliti meningkat dengan memberi cadangan yang bernas. 

 

 
iii. Pelajar 

 

Kajian ini juga dapat dijadikan sebagai rujukan dan bahan bacaan ilmiah kepada 

pelajar dalam bidang pengurusan  aset dan fasiliti umumnya, dan pengkaji 

bidang pemilihan kontraktor khasnya. 

1.6 Metodologi Kajian 

 
Metodologi kajian perlu dirangka dan disusun supaya kajian yang dibuat akan 

mencapai matlamat dan memenuhi objektif . Kajian ini merangkumi beberapa peringkat 

seperti berikut: 

 

 
(a) Permasalahan dan Objektif Kajian 

 

Peringkat ini adalah peringkat terawal dalam kajian ini. Peringkat ini ia 

melibatkan proses mengenalpasti isu dan penyataan masalah, menetapkan 

matlamat, objektif dan skop kajian.  

 

 
(b)       Kajian Literatur 

 

Peringkat ini melibatkan pengadaptasian ke atas maklumat-maklumat diperolehi 

daripada bahan-bahan rujukan, jurnal dan bahan-bahan dari internet bagi 

memudahkan dan memahami segala aspek berkenaan pengurusan fasiliti 

khususnya perkara-perkara berkaitan pemilihan kontraktor.  

 

(c)        Pengumpulan Data dan Maklumat 

 

Data-data yang dikumpulkan pada peringkat ini terbahagi kepada dua bahagian   

iaitu: 

 

i)      Data Primer 

 

Data primer  adalah data yang diperolehi melalui kaedah pengedaran 

borang soal selidik kepada responden dan kaedah temubual ke atas 

responden-responden di kawasan kajian. Responden sasaran dalam kajian 

ini terdiri daripada anggota tentera dan orang awam yang bertugas di 

KemTerendak, Melaka.  Pengedaran borang soal selidik ini penting bagi 

mengetahui reaksi responden terhadap pengurusan aset dan fasiliti di Kem 

Terendak samada memuaskan hati mereka atau tidak. 

 

ii)     Data sekunder 

 

Data-data sekunder adalah data-data yang diperolehi melalui pembacaan 

teoritikal dari buku-buku rujukan, buku teks, jurnal antarabangsa, jurnal 

tempatan, buku laporan penyelidikan, prosiding seminar/persidangan, 

laman web, tesis terdahulu, keratan akhbar dan lain-lain bahan yang 

berkaitan dengan pengurusan aset dan fasiliti. 

 

 

(d)         Analisa  dan Penemuan Kajian 

 

Peringkat seterusnya ialah peringkat pengolahan dan juga analisis ke atas 

maklumat yang diperolehi daripada data primer dan sekunder. Kaedah 

analisis yang telah digunakan bagi melihat keputusan kajian ialah secara 

dan kuantitatif. Carta alir dalam Rajah 1.1 dapat merumus metodologi 

kajian ini dengan lebih ringkas dan jelas. 

 

   

 

1.7      Susunan Bab 

 

Kajian ini terbahagi enam bab yang mana ringkasan susunan bab adalah seperti 

berikut:-  

 

i. Bab 1: Pendahuluan 

 

Bab Pertama sebagai pendahuluan akan menerangkan tentang latar belakang 

kajian yang hendak dijalankan. Ini termasuklah matlamat, objektif, skop, 

kepentingan dan juga metodologi kajian ini. 

ii.  Bab 2: Sorotan Literatur 

 

Bab Kedua merupakan bahagian penulisan literatur. Ia banyak 

membincangkan tentang konsep–konsep dan elemen-elemen penting di 

dalam pengurusan fasiliti secara am dan organisasi serta pihak-pihak yang 

terlibat dalam pengurusan fasiliti di Kem Terendak.  Ia juga akan 

membincangkan tentang keperluan kriteria pemilihan kontraktor  dan 

kesannya terhadap prestasi pengurusan fasiliti di Kem Terendak. Penulis 

akan mengupas perkara yang telah dinyatakan dengan lebih jelas agar ia 

mudah difahami. 

 

iii.  Bab 3: Metodologi Kajian 

 

Bab ini pula akan membincangkan tentang metodologi serta kaedah yang 

digunakan bagi mencapai objektif-objektif yang telah ditetapkan. Penerangan 

setiap kaedah akan dibuat bermula dari peringkat data sehingga ke peringkat 

penganalisaan. 

 

 
iv.  Bab 4:  Kajian Kes- Kem Terendak, Melaka. 

 

Bab ini pula akan menerangkan tentang kawasan kajian dan pihak yang 

bertanggungjawab yang menguruskan pengurusan fasiliti di Kem Terendak,  

Segala maklumat mengenai struktur organisasi, perancangan kerja, prosedur 

kerja serta maklumat yang berkaitan akan diterangkan dalam bab ini. 

v. Bab 5: Analisa Tahap Kepuasan Penghuni Terhadap Perkhidmatan 

Penyelenggaraan Dan Cadangannya. 

 

Bab ini merupakan bahagian analisis kajian. Data-data yang diperoleh 

daripada pengedaran borang soal selidik akan dianalisis dan penemuannya 

akan dipersembahkan dengan lebih teliti. 

 

 
vi.  Bab 6: Penemuan Kajian, Cadangan Dan Kesimpulan. 

 

Bab yang terakhir pula akan merumuskan segala hasil kajian yang telah 

dibincangkan di dalam bab-bab yang sebelumnya. Beberapa cadangan turut 

dikemukakan agar dapat membantu pihak pengurusan untuk meningkatkan 

lagi mutu dan kualiti kerja mereka.   

KAJIAN AWAL 

Mengenalpasti isu dan masalah perkhidmatan pengurusan fasiliti. 

PENYATAAN MASALAH 

Menetapkan objektif, skop dan kepentingan kajian. 

SKOP KAJIAN 

Menumpukan kajian  pengurusan fasiliti 

Kem Terendak. Kajian merangkumi 

pengurusan fasiliti seperti mekanikal, 

elektrikal dan awam. 

KEPENTINGAN KAJIAN 

Memberi faedah kepada pengurus 

fasiliti, JKR Kem Terendak, 

warga tentera dan pelajar 

DATA PREMIER 

Melawat, memeriksa 

dan memantau 

kawasan.  

Pengedaran borang 

soal selidik kepada 

pemilik atau 

penghuni Kem 

Terendak. 

PENGUMPULAN DATA 

Pengumpulan data melalui 2 

kaedah iaitu data primer dan 

data sekunder untuk proses 

penganalisaan. 

DATA SEKUNDER 

Pengumpulan sumber-

sumber rujukan seperti 

penerbitan UTM, 

majalah,keratan 

akhbar,kertas seminar 

dan laporan-laporan 

yang tidak diterbitkan. 

PENGANALISAN DATA 

Maklumat yang diperolehi dianalisa menggunakan analisis kuantitatif. 

CADANGAN DAN KESIMPULAN 

Cadangan dibuat berdasarkan masalah yang dikenalpasti analisis kajian dan 

seterusnya kesimpulan akan dibentuk. 

OBJEKTIF KAJIAN 

(1) Menganalisis kriteria pemilihan kontraktor mengikut 

amalan konsep pengurusan fasiliti. 

 

(2) Mengemukakan kriteria pemilihan kontraktor yang 

memberi manafaat kepada pengguna/pelanggan. 

 

Rajah 1.1: Carta Alir Metodologi Kajian 

